
Nafarroako Gobernuak eta PSN alderdiak PFEZren erreforma sinatu dute; horri esker, 400 euro arte hobetuko dira lan-etekinengatiko kenkariak. 

Sanz Lehendakariak eta Alderdi Sozialistako idazkariorde Elena Torres andreak sinatu dute agiria. 

Asteartea, 2008ko ekainak 24.  Nafarroako Gobernuko Lehendakari Miguel Sanz jaunak eta Nafarroako Alderdi Sozialistako idazkariorde Elena Torres andreak Pertsona Fisikoen Errentaren gaineko Zerga (PFEZ) berriztatzeko testua sinatu dute, gaur goizean; horri esker, Nafarroako langile eta pentsiodunentzako kenkariak hobetuko dira, 440 euroko mugarekin.
Sinatutako testuak, lan-etekinengatiko kenkariak gehitu, eta modu positiboan diskriminatzen ditu aipatu errentak, horiek baitira PFEZn kargarik eta handiena jasaten dutenak. Hobekuntza hori, gainera, jarraikakoa izango da; hau da, handiagoa da errenta baxuetan, eta errentak igo ahala beherantz joango da, desagertu arte.
Erreforma hori, PFEZri buruzko gaur egungo Foru Legea Aldatzeko proiektu gisa onartuko du Nafarroako Gobernuak, eta 2008ko urtarrilaren 1etik aurrera dago indarrean. Ondorioz, Nafarroako zergadunek ekitaldi honetan bertan izango dute horren inguruko onurak jasotzeko aukera. Hobekuntza hori, 2008ko Errenta Aitorpeneko kenkarien bidez aplikatuko da, hau da, 2009ko apirilean.
Neurri horrek 63 milioi euroko gastua ekarriko dio Foru Komunitateari, gutxi gorabehera. 
440 eurotik 0ra.
Laneko errentak dituzten Nafarroako zergadun guztiak baliatu ahalko dira UPN-CDNren Gobernuak eta PSN alderdiak hitzartutako erreforma horretaz.  Nafarroako Foru Ogasunak jarraikako sistema bat diseinatu du; bertan, errenta lau ataletan banantzen da, egungo hiru atalen ordez. 
Lehenengo atalean, 9.100 euro arteko laneko etekin garbiak dituzten zergadunak daude. Azken horiek, 440 euro gehituko dituzte egungo 850 euroko kenkariari. Azken kenkaria, beraz, 1.290 eurokoa izango da.
Bigarren atala, 9.100,01 eta 10.600 euro arteko etekin garbia dutenek osatzen dute. Zergadun horiek ere 440 euroko hobekuntza izango dute egungo kenkariaren gainean (870 eta 700 euro artekoa); ondorioz, 1.290 eta 1.140 euro arteko kenkaria jaso ahalko dute, bakoitzaren errentaren arabera.
Hirugarren atalean, 10.600,01 eta 45.800 euro arteko etekin garbia duten langileak daude; horiek, egungo 700 euroko kenkariari 440 eta 1 euro arteko kenkaria gehituko dute, errentaren arabera; hau da, kenkari berria 1.140 eta 701 euro artekoa izango da.
Laugarren zatian, 45.800 eurotik gorako laneko etekin garbia duten zergadunak daude. Horien kasuan, egungo kenkaria mantenduko da, hau da, 700 eurokoa.
Era berean, Ogasunak lanagatiko kenkarien hobekuntza aurreikusi du, baita ere, balio-urritasunen bat dutenentzat; azken horien kasuan 250 eurotan gehituko da dagokien kenkaria.
15.000 lagunek errentaren gaineko zerga ordaintzeari utziko diote
Nafarroan kenkarian hobekuntza aplikatzeak 358.000 lagun ingururi eragingo die, hori baita lanagatiko errentak jasotzen dituzten zergadunen kopurua. Ogasunak egindako kalkuluen arabera, kenkari berriei esker 15.000 lagunek PFEZ ordaintzeari utziko diote.
Errentaren aitorpena aurkezteko mugak gora egingo du: egungo 9.700 eurotik11.200 eurora.
Era berean, eta gutxi gorabehera egondako kalkuluen arabera, 35.000 zergadun inguru izango dira kenkarien bidez 400 eurotik gorako hobekuntza izango dutenak, 440 euroko mugarekin betiere.
Bestalde, 189.000 izango dira kenkariaren hobekuntza hori aplikatzearen ondorioz jarraika eta beheranzko joeran onurak jasoko dituzten nafarrak; hau da, 400etik 1 euro artean, errenta-mailak gora egin ahala. 
13.159 lagun izango dira hobekuntza kenkari hori jasoko ez dutenak, 45.800 euro garbiak gainditzen dituzten errentak baitituzte. 
Hobekuntza fiskala eta ekitatea
PFEZ erreformatzeko gaur sinatu den testuak bere legezko ibilbidea jarraitu, eta Nafarroako Gobernuak Foru Legearen Proiektua onartu eta gero, Foru Parlamentura igorriko da, Lege gisa tramitatu dadin. 
Kenkarien hobekuntza horrekin, Pertsona Fisikoen Errentaren Gaineko Zergaren esparruko laneko etekinen tratamendu fiskala hobetu nahi da, ekitatea eta zerga horren justizia areagotuz, bi arrazoi hauetan oinarrituta.
Lehenengo eta behin, aintzatetsi egin nahi da lanagatiko errenten ondorioz zerga oinarriek nahiz Zergaren beraren bilketek izaten duten ekarpen garrantzitsua. Neurri hori aplikatuta, zerga horrek duen pisua arindu nahi da nolabait.
Bigarrenik, are gehiago konpentsatzen dira langileen gastuak. Gastu horiek, Gizarte Segurantzara egindako kotizazioak eta antzekoak bezalako salbuespen batzuekin, ez dira berariaz kontuan hartu Pertsona Fisikoen Errentaren gaineko Zergan. Beste errenta batzuekin bestelakoa gertatzen da ordea; esaterako, kapitalaren etekinekin edota jarduera ekonomikotik datozenekin. 
Zentzu horretan, gaur hitzartutako erreformak familien errenta erabilgarria gehituko du. Kenkaria gehitzearen ondorioz, zergadunek erabilgarritasun handiagoa izango dute baliabideei dagokienez; horri esker, barne-eskariak bultzada bat jasoko du, hala kontsumoan nola inbertsioan, ekoizpena sustatuz eta jarduera aktiboagoa sorraraziz.  Gainera, etekin horien zerga-karga urritzeak, pizgarriak handitu (lan-eskaintzei dagokienez) eta produktibitatea ahalbideratzen du, lan faktorearen kostua urritzearen ondorioz.  

